Китаптарҙа кеше яҙмыштары.

Айгиз Баймөхәмәтовтың “Ҡалдырма, әсәй” китабы буйынса 
түңәрәк өҫтәл.

Үткәреү ваҡыты: 12 февраль 2014 йыл.

Үткәреү урыны: Рауил балалар йорто.

Саҡырылғандар:  “Үҙеңде тап”  үҫмерҙәр клубы етәксеһе Ишбулатова Гөлкәй Салауат ҡыҙы, район мәғариф бүлеге методисы Ғиниәтова Гөлнара Шәкир ҡыҙы, Сәитова Гөлсөм Ишбулат ҡыҙы, Асҡар урта мәктәбе  башҡорт теле уҡытыусыһы Зилә Рәхимйән ҡыҙы Ҡускарова, Таһир Кусимов исемендәге гимназияның башҡорт теле уҡытыусылары Римма Фәйзулла ҡыҙы Баймурзина, Зөһрә Әғмәл ҡыҙы Кәшәпова, район китапханаһы директоры Илүзә Мөдәрис ҡызы Шәйәхмәтова.
 Ҡатнашалар: Рауил балалр йорто тәрбиәселәре һәм тәрбиәләнеүселәре.

Алып барыусы: Сания Ирғәле ҡыҙы Мусина – район китапханаһының методик бүлек мөдире.
 Алып барыусы: Хәйерле көн, хөрмәтле балалар, китап һөйөүсе дуҫтар! Һеҙҙең менән осрашыуыбыҙға беҙ бик шатбыҙ. Бөгөн беҙ 2013 йылда Башҡортостандың Мәҙәниәт министрлығы ойошторған “Йылдың иң яҡшы башҡорт китабы”конкурсында “Йыл асышы” номинацияһында еңеүсе тип табылған  йәш яҙыусы Айгиз Баймөхәмәтовтың  “ Ҡалдырма, әсәй” тигән китабы буйынса фекер алышыуға  йыйылғанбыҙ. Бөгөнгө осрашыуҙа “Үҙеңде тап”  үҫмерҙәр клубы етәксеһе Ишбулатова Гөлкәй Салауат ҡыҙы, район мәғариф бүлеге методисы Ғиниәтова Гөлнара Шәкир ҡыҙы, Сәитова Гөлсөм Ишбулат ҡыҙы, Асҡар урта мәктәбе  башҡорт теле уҡытыусыһы Зилә Рәхимйән ҡыҙы Кускарова, Таһир Кусимов исемендәге гимназияның башҡорт теле уҡытыусыларыРимма Фәйзулла ҡыҙы Баймурзина, Зөһрә Әғмәл ҡыҙы Кәшәпова, район китапханаһы директоры Илүзә Мөдәрис ҡызы Шәйәхмәтова ҡатнашалар.

Кем ул Айгиз Баймөхәмәтов?  Уның тормош юлына күҙ һалайыҡ: ул 1988 йылда Белорет районының Абҙаҡ ауылында ишле ғаиләлә тыуған. Үкһеҙ етем ҡалғас, Сәрмән балалар йортонда тәрбиәләнә. Башҡорт дәүләт университетының башҡорт филологияһы һәм журналистика факультетын уңышлы тамамлай. Санкт-Петербург дәүләт политехник университетында махсус курс үтә. Бөгөнгө көндә "Башҡортостан" гәзитенең әҙәбиәт һәм мәҙәниәт бүлегендә эшләй. Башҡортостандың һәм Рәсәйҙең Журналистар союзы ағзаһы, "Аманат" журналының М. Аҡмулла исемендәге премияһы лауреаты.
 "Ҡалдырма, әсәй!" повесы автобиографик әҫәр. Сабый сағында уҡ етем ҡалған Ильяс образы  аша автор үҙ башынан үткәндәрҙе бәйән итә.Кешеләргә, донъяға сабый күңеле менән бағып, һығымталар, асыштар яһай. Ошо баланың саф ҡарашына эйәреп, үҙең дә донъяға уның күҙе менән бағып, тормошобоҙҙа йыш ҡына осраған бәғерһеҙлектәрҙе күреп һыҡранаһың. 

Айгиз Баймөхәмәтовтың тетрәткес әҫәре  Башҡортостанда киң билдәлелек яуланы. Был әҫәр хаҡында  күренекле яҙыусылар ыңғай фекерҙәрен яҙып сыҡтылар.Бына уларҙың береһе: “Журналистикаға һәм әҙәби ижадҡа аяҡ баҫҡан йәш яҙыусылар араһында Айгиз Баймөхәмәтов тәүге яҙмаларынан  уҡ күҙгә ташланды. Йәш авторҙың уҡыусыға әйтә торған үҙ фекере бар, үҙенә хас тел – стиль үҙенсәлеге лә һиҙелә. Был фекерҙе ул бигерәк тә «Ҡалдырма, әсәй” повесендә асыҡ раҫланы. Күп һүҙ уйнатмай, образлы фекер йөрөтөү, әйтергә теләгәнде көсәнмәй генә иҫтә ҡалдырырлыҡ деталдәр  аша сағылдырыу йәш яҙыусының ижади һәләтен күрһәтеп тора” –тип яҙҙы  Башҡортостандың халыҡ яҙыусыһы Ноғман Мусин.
А.б: Был әҫәр - беҙ йәшәгән йәмғиәткә, кешеләргә мөрәжәғәт булып тора. Ата – әсәләре һау булып та, ата –әсә һөйөүенә, наҙына, өй йылыһына мохтаж балалар балалар йортонда тәрбиәләнергә мәжбүр, уларҙың йәндәре, күңелдәре яңғыҙ.Балалар йортонда тәрбиәләнеүселәрҙе йәлләргә түгел, ә яратырға кәрәк.  Ысын күңелдән яратырға, уларҙың балаларса шуҡлыҡтарын аңлап ғәфү итә белергә һәм уларҙы шәхес итеп тәрбиәләргә. Был бик ауыр һәм мөһим эш. Ошо турала һәм әҫәр тураһында ла һеҙҙең фекерегеҙҙе ишетергә теләгән инек, Зефира Юлбарисовна. 

А.б: Әҫәрҙең төп геройы Ильяс – яҡшыны ямандан айыра белгән, алдына аныҡ маҡсаттар ҡуйған кеше булып үҫә. Детдом директоры ПТУ-ға урынлаштырырға теләһә лә, егет үҙ маҡсатына ынтылып  мәғариф министрының махсус рөхсәте менән ауыл мәктәбендә ун беренсе класты тамамлай һәм үҙ көсө менән университетҡа уҡырға инә.  Бында Ильястың тырышлығы, үҙһүҙлелеге, маҡсатҡа ынтылыусанлығы ярылып ята. Дөрөҫ юлдан тайпылмай, тормош һуҡмаҡтарында аҙашып ҡалмаһындар өсөн өлкәндәр нисек итеп ярҙам ҡулы һуҙырға тейештәр икән?Повестә һүрәтләнгән балалар йортонда был педагогик талаптар үтәләме? Гөлнара Шакировна һүҙҙе һеҙгә бирәйек.
 А.б: Әҫәрҙә кире образдарҙың береһе — балалар йорто директоры Мәүлиҙә Нурғәлиевна. Ул кескәйҙәр күңеленә үтеп инерҙәй хужаға оҡшамаған, уларға тәғәйенләнгән мөлкәт иҫәбенә йәшәүсе зат булып күҙ алдына баҫа. Ҡолаҡҡа ятмаған һүҙҙәр директорҙың ғәҙәти телмәр берәмегенә әйләнә. Бала саҡ ҡына берәй ҡырын эш эшләһә, хөкөм ойошторала. Шуныһына ла иғтибар итәйек: ул һуғыш суҡмары, ҡараҡ Даянға үҙ кешеләй итеп өндәшә. Тәртип боҙоусылар менән һөйләшеп алырға ҡуша. Балалар йорто бөгөн дә шулай әхлаҡһыҙлыҡ, кешелекһеҙлек сифаттары менән айырылып торамы икән? Повесты уҡып сыҡҡан кешеләр, балалар йортоноң кире яғын ҡуйыртып яҙғанға, бәлки, авторҙы тәнҡитләйҙер ҙә. Китап тураһында уйығыҙҙы, фекерегеҙҙе белергә теләп һүҙҙе һеҙгә бирәйек, Римма Фәйзулловна.
А.б: Айгиз үҙенең повесын "Ҡалдырма, әсәй!" тип исемләгән. Әсә рухы үлемһеҙ. Шуға ла Ильяс әсәһенең тере рухына өндәшә. Ниндәй генә ауыр шарттар тыумаһын, кешелек намыҫын һаҡлап ҡалыр, юғалтмаҫ өсөн был донъянан киткән әсәһенән ярҙам һорай.Әсәгә булған һөйөү йәшәүгә нур, өмөт һирпеүсе, бәхетһеҙлек яраларын тиҙерәк уңалтыусы, ҡайғы –хәсрәттәрен таратып ебәреүсе ул Ильяс өсөн. Гөлкәй Салаватовна был турала һеҙ нимәләр уйлайһығыҙ?
А.б: Әҫәрҙе тыныс ҡына уҡыу мөмкин түгел. Бала менән әсәнең кисерештәре шул тиклем оҫта бирелгән, әйтерһең дә үҙең дә шул аяуһыҙ ваҡиғаларҙың телһеҙ шаһиты булаһың. Әҙәбиәттең төп талабы- уҡымлы әҫәр яҙыу,  кешеләрҙең йөрәгенә үтеп инеү.Һәм Айгиз Баймөхәмәтов был повесы менән сәптең үҙәгенә бәрҙе, тип икеләнмәй әйтергә булалыр минеңсә. Был турала һеҙҙең фекерегеҙ нисек Зилә Рәхимйәновна.

А.б: Әҫәр көнүҙәк мәсьәләне — социаль етемлек проблемаһын да күтәрә. Ә бит беҙҙең илдә ата-әсәһе иҫән булып та, дәүләт ҡарамағына ҡалған етемдәр бихисап. Бәлки, авторҙың йөрәк ауазына китапты уҡығандар ҡолаҡ һалыр. Балалар йортонда тәрбиәләнеүселәр тураһында быға тиклем дә әҫәрҙәр күренгеләгәйне, әммә улар ундағы эске тәртипкә үтеп инә алманы, бары тик фараз менән сикләнде. Айгиздең "Ҡалдырма, әсәй!" исемле повесы бөтөнләй башҡаса. Ул үҙе шул "тормош"та ҡайнаған. Шуға ла уның бик тә фәһемле, бик тә ғибрәтле был повесын башҡорт прозаһында яңы бит асыусы тип баһалайҙар әҙәбиәт белгестәре.Һеҙ бының менән килешәһегеҙме Илүзә Мөдәрисовна?
 А.б: Тормош нисек кенә ҡатмарлы булмаһын, бер нәмәгә лә ҡарамай, бөтә  ҡаршылыҡтарҙы еңеп, ҡуйған маҡсатыңа ынтылһаң, ул мотлаҡ ғәмәлгә аша.Бары тик хыялыңа табан атларға кәрәк, көн һайын бер аҙым булһа ла. Был әҫәр шуны иҫбат итә минеңсә.Был турала балалар йорто тәрбиәләнеүселәре нисек уйлай икән, хыялды тормошҡа ашырыу мөмкинме? Әҫәрҙә был нисек һүрәтләнә? 

А.б: Ильясҡа атаһы үлер алдынан бик мөһим нимәлер бирергә теләүен әйтә, ләкин өлгөрмәй.Мәктәпте тамамлағас ул тыуған ауылына килә һәм үҙҙәренең емерек, ташландыҡ өйөн күрә.Ошо мәлдә уға бер бабай өндәшә, ул атаһын һуңғы юлға оҙатҡанда ярҙам иткән кеше була. Бабай Ильясҡа быуындан –быуынға тапшырылыусы,ырыу ирҙәрен фронт юлдарында һаҡлап алып йөрөтөүсе бетеүҙе аманат итеп тапшыра. Әҫәрҙең был эпизоды үҙеңдең ырыуыңды, намыҫыңды, ата-бабаларың рухын, ҡаһарманлығын, тыуған ерен, йолаларын һаҡлау – атанан васыят итеп ҡалдырылған бурыс икәненә ишара. Был васыят йәш, ҙур өмөттәр биргән яҙыусыға яҡты йондоҙ булып юл күрһәтһен тип теләйек.
Ишҡол ауыл китапханасыһы Ирғәлина Руфа Шәкирйән ҡыҙы китапҡа балалар йорто тәрбиәләнеүселәре менән анкета үткәрә.
“Башҡорт китабы” акцияһына ҡушылып Рауил китапханаһы мөдире Фәрүәз Маҙалы ҡыҙы Шәһимәрҙәнова яңы китаптарға күҙәтеү яһай.

Тәпән ауыл китапханасыһы Һөйәрбикә Лидар ҡыҙы Низамова  И. Ноғмановтың “Һаҡмарбаш” китабына уҡысылар менән әңгәмә үткәрә. 

А.б: Һөйләшеүҙе йомғаҡлап үткер ҡәләмле йәш яҙыусыға ижад сәме һәм тәме, ишле уҡыусылар теләйек. Һәм ошо һөйләшеүҙә ҡатнашҡан, тыңлап ултырған барығыҙға ла һаулыҡ теләп хушлашабыҙ. Сценарийҙы төҙөнө һәм алып барҙы район китапханаһы методик бүлек мөдире Сания Ирғәле ҡыҙы Мусина.
